
TIJORAT BANKLARIDA JISMONIY 
SHAXSLARNI KREDITLASH AMALIYOTINING 
EKONOMETRIK PROGNOZI VA 
TAKOMILLASHTIRISH YO‘NALISHLARI
Jumayev Azamat Qurbonali o‘g‘li
Tashkent International University, doktorant (PhD)
E-mail: azamatjumayev20.06.1993@gmail.com

Annotatsiya. 2026–2030-yillarga mo‘ljallangan O‘zbekiston tijorat banklarida jismoniy shaxslarni kreditlashning 
ekonometrik prognoz ssenariylari hamda kredit portfelini optimallashtirishning integratsiyalashgan modeli ishlab 
chiqilgan. Prognozlash uchta vaqt qatorlari modeli — ARIMA (G. E. P. Box va G. M. Jenkins, 1970-yil), SARIMA (mavsumiy 
tuzatilgan) va Holt–Winters eksponensial silliqlash modeli (C. C. Holt, 1957-yil; P. R. Winters, 1960-yil) yordamida bank 
tizimi miqyosida, shuningdek, Trastbank XAB va Turonbank ATB misolida amalga oshirilgan. Prognoz natijalariga ko‘ra, 
O‘zbekiston bank tizimida jismoniy shaxslarga ajratilgan kreditlar qoldig‘i 2030-yilga kelib 268–351 trln so‘m oralig‘ida, 
o‘rtacha 310 trln so‘m atrofida shakllanishi kutilmoqda (SARIMA modeli, AIC = 203,4; MAPE = 2,84 %). Prognoz natijalari 
asosida H. Markowitzning 1952-yildagi portfel nazariyasini kredit portfeliga moslashtirish orqali integratsiyalashgan risk-
menejment modeli taklif etilgan. Modelning to‘rt bosqichli algoritmi (segmentatsiya → individual skoring → EL va IFRS 9 
→ portfelni optimallashtirish) hamda Sharpe–VaR–CVaR mezonlari asosida shakllantirilgan optimal portfel tarkibi riskka 
moslashtirilgan daromadlilikni 1,54 foiz punktga, ya’ni 18,42 %dan 19,96 %gacha oshirish imkonini beradi.

Kalit so‘zlar: ekonometrik prognozlash, ARIMA, SARIMA, Holt–Winters, kredit portfeli, portfelni optimallashtirish, 
Sharpe koeffitsienti, VaR, CVaR, integratsiyalashgan risk-menejment, stress-test, O‘zbekiston bank tizimi.

Аннотация. Разработаны эконометрические сценарии прогнозирования кредитования физических лиц в 
коммерческих банках Узбекистана на 2026–2030-годы, а также интегрированная модель оптимизации кредитного 
портфеля. Прогнозирование выполнено с использованием трех моделей временных рядов — ARIMA (G. E. P. 
Box и G. M. Jenkins, 1970-год), SARIMA (с учетом сезонной корректировки) и экспоненциального сглаживания 
Holt–Winters (C. C. Holt, 1957-год; P. R. Winters, 1960-год) — как на уровне банковской системы в целом, так и 
на примере АКБ «Trastbank» и АКБ «Turonbank». Согласно результатам прогнозирования, к 2030-году остаток 
кредитов, предоставленных физическим лицам в банковской системе Узбекистана, ожидается в диапазоне 268–
351 трлн сумов при среднем значении около 310 трлн сумов (модель SARIMA, AIC = 203,4; MAPE = 2,84 %). На 
основе результатов прогнозирования предложена интегрированная модель риск-менеджмента, основанная на 
адаптации портфельной теории H. Markowitz 1952-года к кредитному портфелю. Четырехэтапный алгоритм модели 
(сегментация → индивидуальный скоринг → EL и IFRS 9 → оптимизация портфеля) и оптимальная структура 
портфеля, сформированная на основе критериев Sharpe–VaR–CVaR, позволяют повысить доходность с учетом 
риска на 1,54 процентного пункта — с 18,42 % до 19,96 %.

Ключевые слова: эконометрическое прогнозирование, ARIMA, SARIMA, Holt–Winters, кредитный портфель, 
оптимизация портфеля, коэффициент Sharpe, VaR, CVaR, интегрированный риск-менеджмент, стресс-тестирование, 
банковская система Узбекистана.

Abstract. Econometric forecasting scenarios for retail lending by commercial banks in Uzbekistan for 2026–2030 and 
an integrated credit portfolio optimization model are developed. The forecasts are generated using three time-series models 
— ARIMA (G. E. P. Box and G. M. Jenkins, 1970), SARIMA (seasonally adjusted), and Holt–Winters exponential smoothing 
(C. C. Holt, 1957; P. R. Winters, 1960) — both for the banking system as a whole and for Trastbank JSCB and Turonbank 
JSCB. According to the forecast results, the outstanding balance of loans to individuals in Uzbekistan’s banking system 
is expected to reach UZS 268–351 trillion by 2030, with an average estimate of approximately UZS 310 trillion (SARIMA 
model, AIC = 203.4; MAPE = 2.84%). Based on the forecast results, an integrated risk management model is proposed 
by adapting H. Markowitz’s 1952 portfolio theory to the credit portfolio. The model’s four-stage algorithm (segmentation 
→ individual scoring → EL and IFRS 9 → portfolio optimization) and the optimal portfolio structure developed using the 
Sharpe–VaR–CVaR criteria make it possible to increase risk-adjusted profitability by 1.54 percentage points, from 18.42% 
to 19.96%.

Keywords: econometric forecasting, ARIMA, SARIMA, Holt–Winters, credit portfolio, portfolio optimization, Sharpe 
ratio, VaR, CVaR, integrated risk management, stress testing, Uzbekistan’s banking system.

K I R I S H
Bank tizimining strategik boshqaruvi va davlat ijtimoiy-iqtisodiy siyosatining muvaffaqiyati aholini kreditlash 

bozorining o‘rta va uzoq muddatli rivojlanish tendensiyalarini aniq bashorat qilishga bevosita bog‘liqdir. 
O‘zbekiston bank tizimida jismoniy shaxslarga ajratilgan kreditlar hajmining jadal o‘sishi (2020–2025-yillarda 
4,40 marta), chakana kredit portfeli sifatini barqaror ta’minlashga qaratilgan «erta signallar» tizimining ahamiyati 
ortib borayotgani va aholining moliyaviy inklyuziyaga bo‘lgan talabining kengayishi ilmiy asoslangan strategik 
qarorlar qabul qilish zaruratini yuzaga keltirdi.

Ushbu maqolaning maqsadi — 2026–2030-yillarga oid ekonometrik prognoz ssenariylarini ARIMA, 
SARIMA va Holt–Winters modellari asosida ishlab chiqish, ularning statistik va amaliy jihatdan qiyosiy tahlilini 
o‘tkazish hamda tijorat banklari kredit portfelini optimallashtirishning integratsiyalashgan risk-menejment 
modelini shakllantirish va uni stress-test orqali validatsiya qilishdan iborat.

M A V Z U G A  O I D  A D A B I Y O T L A R  S H A R H I
Jismoniy shaxslarni kreditlash amaliyotini takomillashtirishda kredit portfelining risk va daromadlilik 

nisbatini maqbullashtirish alohida ahamiyatga ega. H. Markowitz 1952-yilda shakllantirgan portfel nazariyasida 
aktivlarni diversifikatsiya qilish orqali kutilayotgan daromadlilik va risk o‘rtasidagi optimal nisbatni ta’minlash 
mexanizmi asoslab berilgan [1]. Aholi kreditlariga bo‘lgan talabni prognozlashda esa C. C. Holt tomonidan 
1957-yilda taklif etilgan eksponensial silliqlash usuli [2] hamda P. R. Wintersning 1960-yildagi mavsumiy 
tebranishlarni hisobga oluvchi modeli [3] vaqt qatorlaridagi trend va mavsumiylikni aniqlash imkonini beradi.

G. E. P. Box va G. M. Jenkins 1970-yilda ishlab chiqqan vaqt qatorlari tahlili metodologiyasi kreditlash 
hajmi dinamikasini ARIMA turidagi modellar asosida prognozlashning muhim nazariy-uslubiy asosini yaratgan 
[4]. Jismoniy shaxslarning kreditga bo‘lgan talabini tushuntirishda F. Modigliani va R. Brumbergning hayot 
sikli konsepsiyasi [5], M. Friedmanning doimiy daromad nazariyasi [6] hamda I. Fisherning foiz stavkasi va 
vaqtlararo iste’mol tanloviga oid qarashlari [7] muhim o‘rin tutadi. Mazkur yondashuvlar aholi daromadlari, 
iste’mol qarorlari va qarz mablag‘lariga bo‘lgan ehtiyoj o‘rtasidagi iqtisodiy bog‘liqlikni izohlashga xizmat qiladi.

Kredit bozoridagi risklarni baholashda J. E. Stiglitz va A. Weissning axborot asimmetriyasi hamda kredit 
ratsionirovkasi haqidagi ilmiy qarashlari alohida ahamiyatga ega bo‘lib, ular kreditlashda qarz oluvchilarni 
saralash va riskni boshqarish masalalarini nazariy jihatdan asoslab bergan [8]. H. P. Minsky moliyaviy tizimda 
qarzdorlikning ortishi va moliyaviy barqarorlik o‘rtasidagi bog‘liqlikni yoritib, kredit portfeli sifatini doimiy nazorat 
qilish zarurligini ko‘rsatgan [9]. Shuningdek, Basel Committee on Banking Supervision tomonidan ishlab 
chiqilgan Basel II talablari banklarda kredit riskini baholash, kapital yetarliligini ta’minlash va riskka asoslangan 
boshqaruv tizimini shakllantirishning xalqaro me’yoriy asoslarini belgilaydi [10].

T A D Q I Q O T  M E T O D O L O G I YA S I
Prognoz tadqiqoti quyidagi ilmiy manbalarga tayanadi: G. E. P. Box va G. M. Jenkinsning 1970-yildagi 

vaqt qatorlari tahlili nazariyasi, C. C. Holtning 1957-yildagi va P. R. Wintersning 1960-yildagi eksponensial 
silliqlash modeli, H. Markowitzning 1952-yildagi portfel nazariyasi. Ma’lumotlar bazasi O‘zbekiston Respublikasi 
Markaziy bankining rasmiy saytidan (cbu.uz) olingan oylik statistik hisobotlar, Trastbank XAB va Turonbank 
ATBning moliyaviy hisobotlari asosida shakllantirildi hamda 2020-yil yanvar oyidan 2025-yil dekabr oyigacha 
bo‘lgan davrni qamrab olib, jami 72 oylik kuzatuvni tashkil etadi.

Modellarni tanlashda quyidagi mezonlar qo‘llanildi: Akaike Information Criterion (AIC), Bayesian 
Information Criterion (BIC), o‘rtacha mutlaq foizli xato (MAPE), o‘rtacha kvadratik xato (RMSE) va 95 %-lik 
ishonch oralig‘ining kengligi. Hisob-kitoblar Python 3.11 dasturi va statsmodels 0.14 kutubxonasi yordamida 
amalga oshirilib, EViews 12 hamda R (forecast paketi) dasturlari bilan qiyoslab tekshirildi. Ma’lumotlar 90 % 
(in-sample) va 10 % (out-of-sample) qismlarga taqsimlanib, prognoz aniqligi validatsiya qilindi.

Portfel optimizatsiyasi modeli quyidagi matematik yadroga tayanadi: E(R) = Σ w_i · (r_i − EL_i) → max; 
cheklovlar: Σ w_i = 1, w_i ≥ 0, σ_portfel ≤ σ_max, CAR ≥ CAR_min. Portfel variansiyasi σ² = Σ Σ w_i · w_j · 
ρ_ij · σ_i · σ_j formulasi asosida hisoblanadi. Baholash mezonlari — Sharpe koeffitsienti, Value-at-Risk (VaR) 
99 % va Conditional VaR (CVaR) 99 %.

T A H L I L  V A  N A T I J A L A R
Bank tizimi darajasidagi prognoz natijalari. 2020–2025-yillar davomida O‘zbekiston bank tizimida 

jismoniy shaxslarga ajratilgan kreditlar qoldig‘i 40,5 trln so‘mdan 196,8 trln so‘mgacha (4,86 marta) o‘sib, yillik 
o‘rtacha o‘sish sur’ati 32 %ni tashkil etdi. Uchta ekonometrik modelning 2030-yilga qadar bergan prognozlari 

o‘zaro farqlanadi: ARIMA(2,1,2) — 267,8 trln so‘m (konservativ), SARIMA(1,1,1)(1,1,1,12) — 351,1 trln so‘m 
(optimistik), Holt–Winters — 312,1 trln so‘m (o‘rta daraja) (1-jadval).

1-jadval
O‘zbekiston bank tizimida jismoniy shaxslarga kredit qoldig‘ining 2027–2030 yillar prognozi1

Yil ARIMA (trln so‘m) SARIMA (trln so‘m) Holt–Winters (trln so‘m) O‘rtacha

2025-yil (haqiqiy) 196,8 196,8 196,8 196,8

2027-yil 239,4 258,4 252,3 250,0

2028-yil 252,1 289,3 275,0 272,1

2029-yil 261,3 320,2 294,8 292,1

2030-yil 267,8 351,1 312,1 310,3

SARIMA modeli barcha uchta obyekt uchun eng past AIC ko‘rsatkichini beradi: bank tizimi uchun 203,4 
(ARIMA — 309,1), Trastbank XAB uchun 428,8 (ARIMA — 683,8), Turonbank ATB uchun 385,9 (ARIMA — 
640,9). MAPE ko‘rsatkichlari — bank tizimi uchun 2,84 %, Trastbank XAB uchun 3,12 %, Turonbank ATB 
uchun 3,48 % — xalqaro amaliyotdagi «juda yaxshi» prognoz sifati mezoniga muvofiq keladi (MAPE < 5 %). 
Holt–Winters modeli eng tor 95 %-lik ishonch oralig‘ini ta’minlaydi va damped-trend xususiyati bank tizimining 
«yetuk holatga» o‘tishini samarali modellashtiradi.

Individual banklar darajasidagi prognoz. Trastbank XAB uchun 2030-yilga qadar prognoz natijalari 
quyidagicha: ARIMA — 1 868 mlrd so‘m (barqarorlashuv), SARIMA — 3 345,4 mlrd so‘m (+76,8 %), Holt–
Winters — 3 081 mlrd so‘m (+63 %). Turonbank ATB uchun mos ravishda: ARIMA — 1 435 mlrd so‘m, SARIMA 
— 2 580,2 mlrd so‘m (+79,3 %), Holt–Winters — 2 284 mlrd so‘m (+58,7 %).

Uchala obyekt uchun yillik o‘rtacha o‘sish sur’ati 2020–2025-yillardagi 32–35 %dan 2026–2030-yillarda 
9–13 %gacha barqarorlashishi kutilmoqda. Mazkur tendensiya bank tizimining «yetuk bosqichga» o‘tishi va 
aholini kreditlash bozorining barqaror rivojlanish bosqichiga yaqinlashuvi bilan bog‘liq bo‘lib, kredit siyosatini 
«hajm o‘sishi»dan «sifat va samaradorlikni oshirish»ga qayta yo‘naltirish zaruratini ilgari suradi.

Prognoz ssenariylari va ularning strategik ahamiyati. Uch model natijalari asosida uchta strategik 
ssenariy shakllantirildi. Optimistik ssenariy (SARIMA — 351 trln so‘m, 2030-yil) aholini kreditlash bozorining jadal 
kengayishini nazarda tutadi va banklar uchun raqamli kanallarni rivojlantirish, muqobil ma’lumotlar asosidagi 
skoring hamda risk-menejment tizimlarini mustahkamlash ustuvorliklarini ilgari suradi. Bazaviy ssenariy (Holt–
Winters — 312 trln so‘m) barqaror va prognozlanadigan rivojlanishni tavsiflaydi. Konservativ ssenariy (ARIMA 
— 268 trln so‘m) risk-menejmentga ustuvor e’tibor qaratish va portfel sifatini yanada yaxshilash zaruratini 
bildiradi.

Integratsiyalashgan risk-menejment modelining tarkibi va algoritmi. Prognoz natijalari asosida 
jismoniy shaxslarni kreditlash risklarini boshqarish va kredit portfelini optimallashtirishning kompleks ilmiy-
amaliy modeli ishlab chiqildi. Modelning konseptual asosi H. Markowitzning 1952-yildagi portfel nazariyasining 
kredit portfeliga moslashtirilgan kengaytmasidan iborat bo‘lib, u to‘rt asosiy komponentni birlashtiradi: (1) kredit 
portfeli segmentatsiyasi; (2) mijozlarning kredit riskini individual baholash; (3) kutilayotgan kredit yo‘qotishlarini 
bashorat qilish va IFRS 9 zaxira siyosati; (4) portfel darajasidagi risk-daromadlilik optimizatsiyasi (2-jadval).

2-jadval
Jismoniy shaxslarni kreditlash risklarini boshqarishning integratsiyalashgan modeli

Bosqich Nomlanishi Asosiy vazifasi Qo‘llaniladigan usullar Kutilayotgan natija

1 Segmentatsiya Bir jinsli risk-daromadlilik 
segmentlariga bo‘lish

K-means, DBSCAN, 
iyerarxik klasterlash

8–12 ta homogen 
segment

2 Individual skoring Har bir mijoz uchun PD 
hisoblash

Logistik regressiya, 
XGBoost, SHAP AUC-ROC ≥ 0,85

3 EL va IFRS 9 tasnifi EL = PD × LGD × EAD; Stage 
1/2/3

PD–LGD–EAD modellari, 
IFRS 9 To‘g‘ri zaxira darajasi

4 Portfel 
optimizatsiyasi Optimal w_i tarkibini aniqlash

Markowitz 
optimizatsiyasi, Sharpe, 

VaR, CVaR

Sharpe ≥ 2,0; CAR ≥ 
12,5 %

1	  Muallif ishlanmasi

Optimal portfel tarkibining hisoblab chiqilishi. Modelning kirish ma’lumotlari sifatida O‘zbekiston 
bank tizimining 2024-yildagi haqiqiy portfel ma’lumotlari qo‘llanilib, uchta ssenariy — joriy, konservativ va 
optimal (Sharpe mezonini maksimallashtiruvchi) portfel tarkibi olindi.

3-jadval
Chakana kredit portfelining joriy, konservativ va optimal tarkibi

Segment Joriy, 2024-yil (%) Konservativ (%) Optimal (%) O‘zgarish (punkt)

Ipoteka 45,6 50,0 42,0 –3,6

Iste’mol krediti 20,3 18,0 25,0 +4,7

Avtokredit 14,5 17,0 18,0 +3,5

Mikroqarz 13,9 10,0 9,0 –4,9

Tadbirkorlik krediti 5,4 4,5 5,5 +0,1

Boshqa 0,3 0,5 0,5 +0,2

Optimal portfelda ipoteka ulushini 3,6 punktga qisqartirish (42,0 %), mikroqarz ulushini esa 4,9 punktga 
qisqartirish (9,0 %) tavsiya etiladi; iste’mol krediti ulushini 4,7 punktga (25,0 %), avtokredit ulushini 3,5 punktga 
(18,0 %) oshirish maqsadga muvofiq. Bunday o‘zgarishlarning sabablari quyidagicha: (1) mikroqarz eng yuqori 
EL (5,85 %) ko‘rsatkichiga ega segment bo‘lgani sababli uning ulushini maqbullashtirish; (2) iste’mol krediti 
segmentida risk-daromadlilik muvozanatining eng qulay darajada ekanligi; (3) avtokredit sohasining past-o‘rta 
risk (EL 2,16 %) va o‘rta daromadlilik darajasi bilan diversifikatsiya vazifasini bajarishi.

Optimal portfelda riskka moslashtirilgan daromadlilik 18,42 %dan 19,96 %gacha (+1,54 punkt) oshadi; 
Sharpe koeffitsienti 1,58 dan 2,18 gacha (+0,60) ko‘tariladi; VaR (99 %) 6,42 %dan 5,72 %gacha (–0,70 punkt), 
CVaR esa 8,64 %dan 7,58 %gacha (–1,06 punkt) maqbullashadi.

Modelning stress-test orqali validatsiyasi. Model to‘rtta makroiqtisodiy ssenariy bo‘yicha stress-
testdan o‘tkazildi. Birinchi ssenariy — «iqtisodiy o‘sishning sekinlashuvi» (YaIM –3 punkt, real daromad –8 
%) — sharoitida optimal portfelda LHHC ta’siri joriy portfelga qaraganda 15 %ga yumshoqroq bo‘ladi. Ikkinchi 
ssenariy — «inflyatsion shok» (INF +5 punkt, asosiy stavka +4 punkt) — sharoitida optimal portfel ipoteka 
ulushining nisbatan past bo‘lishi va iste’mol krediti diversifikatsiyasi hisobiga inflyatsion bosimga samarali 
moslashadi. Uchinchi ssenariy — «PD +50 %» — sharoitida optimal portfel joriy portfelga qaraganda 22 %ga 
chidamliroq bo‘ladi. To‘rtinchi — «kombinatsiyalashgan inqiroz» ssenariysida optimal portfel CARni 12,7 % 
darajasida saqlab qoladi (Bazel III minimumi — 12,5 %); joriy portfelda esa ushbu ko‘rsatkich 11,1 %ni tashkil 
etadi.

Barcha ssenariylar bo‘yicha optimal portfelning joriy portfelga nisbatan o‘rtacha afzalligi 19 %ni tashkil 
etadi, bu modelning amaliy samaradorligini tasdiqlaydi.

Modelning bosqichma-bosqich joriy etilishi. Modelni O‘zbekiston tijorat banklariga bosqichma-bosqich 
joriy etish to‘rt asosiy bosqichdan iborat: (1) tayyorlov bosqichi (0–6 oy) — portfel auditi, IT infratuzilmasini 
takomillashtirish, xodimlarni o‘qitish; (2) pilot bosqich (6–18 oy) — cheklangan hududda yoki segmentda 
sinovdan o‘tkazish; (3) to‘liq joriy etish bosqichi (18–36 oy) — modelni butun bank tizimiga tatbiq etish; (4) doimiy 
takomillashtirish (36 oydan keyin) — ML modellarini har chorakda qayta o‘qitish, yangi muqobil ma’lumotlar 
manbalarini qo‘shish, xalqaro standartlarga (Bazel IV) moslashtirish.

Prognoz natijalari va integratsiyalashgan model tahlili bir qator muhim natijalarni namoyon etadi. Birinchidan, 
SARIMA modelining barcha uchta obyekt uchun eng past AIC va MAPE ko‘rsatkichlariga ega ekanligi mavsumiy 
komponentni to‘liq hisobga olish jismoniy shaxslarni kreditlash bozorini bashorat qilishda muhim ahamiyatga 
ega ekanini ko‘rsatadi. Yillik mavsumiy tebranishlar (dekabr oyida yuqori daraja, iyul–avgust oylarida nisbatan 
sekinroq o‘sish) O‘zbekiston kreditlash bozorining o‘ziga xos xususiyati sifatida namoyon bo‘ldi.

Ikkinchidan, uchala obyekt uchun 2026–2030-yillarda yillik o‘rtacha o‘sish sur’atining 32 %dan 12–15 
%gacha barqarorlashishi kutilayotgani bank tizimining «yetuk bosqichga» o‘tish tendensiyasini ko‘rsatadi. 
Ushbu tendensiya H. Markowitzning 1952-yildagi portfel nazariyasi va zamonaviy iqtisodiy sikl nazariyalariga 
muvofiq keladi hamda tijorat banklari uchun hajm o‘sishidan sifat, samaradorlik va innovatsiyalarga tayanuvchi 
rivojlanishga o‘tish zaruratini ilgari suradi.

Uchinchidan, integratsiyalashgan model I bobda ilmiy asoslangan barcha nazariy qarashlarni — F. 
Modigliani va R. Brumbergning 1954-yildagi hayot sikli gipotezasi, M. Fridmanning 1957-yildagi doimiy daromad 
gipotezasi, J. Stiglits va A. Vaysning 1981-yildagi axborot asimmetriyasi nazariyasi, H. Minskining 1986-yildagi 
moliyaviy beqarorlik nazariyasi hamda H. Markowitzning 1952-yildagi portfel nazariyasini — yagona amaliy 

modelga birlashtiradi. Ushbu sintetik yondashuv nisbatan yangi bo‘lib, aksariyat mavjud modellar faqat bir yoki 
bir nechta nazariyaga tayanadi.

To‘rtinchidan, stress-test natijalari optimal portfelning barcha ssenariylarda joriy portfelga nisbatan yuqori 
chidamlilikka ega ekanini ko‘rsatadi (o‘rtacha afzallik — 19 %). Bu Basel Committee tomonidan 2017-yilda 
tavsiya etilgan stress-testlarning bank tizimining tizimli barqarorligini ta’minlashdagi rolini empirik jihatdan 
tasdiqlaydi.

Beshinchidan, modelni muvaffaqiyatli joriy etish uchun me’yoriy-huquqiy asoslarni takomillashtirish 
(mashina o‘rganish modellari va XAI talablari), texnologik infratuzilmani rivojlantirish (yagona kredit ma’lumotlar 
bazasi, real vaqt rejimidagi skoring platformasi, SHAP/LIME asosidagi tushuntirish vositalari), kadrlar tayyorlash 
(kredit risk-menejerlari, data scientistlar, ML muhandislari) va mijozlar bilan ishlash sifatini oshirish (moliyaviy 
savodxonlik, iste’molchilar huquqlarini himoya qilish) zarur. EU AI Actning 2024-yildagi talablari va Bank of 
England (P. Bracke va boshqalar, 2019-yil) yondashuvlarini O‘zbekiston sharoitiga moslashtirgan holda qo‘llash 
tavsiya etiladi.

Tadqiqot doirasini belgilovchi jihat sifatida prognoz gorizonti 4-yil bilan chegaralanganini ta’kidlash lozim; 
global iqtisodiy omillar (geosiyosiy jarayonlar, moliyaviy inqirozlar, texnologik o‘zgarishlar) natijalarga sezilarli 
ta’sir ko‘rsatishi mumkin. Shu bois prognoz natijalarini mutlaq qiymatlar sifatida emas, balki strategik yo‘nalishlar 
va 95 %-lik ehtimollik oraliqlari sifatida qabul qilish maqsadga muvofiq.

X U L O S A  V A  T A K L I F L A R
O‘tkazilgan ekonometrik prognoz va integratsiyalashgan model tahlili quyidagi asosiy amaliy tavsiyalarni 

shakllantirish imkonini beradi:
1. Markaziy bank uchun: prognoz natijalari asosida makroprudensial vositalarni (DTI, DSTI, LTV) yanada 

aniq va maqsadli tarzda takomillashtirish; kredit portfelining «yetuk holat»ga o‘tish davrini hisobga olgan holda 
pul-kredit siyosatini muvofiqlashtirish; mashina o‘rganish modellari va tushuntirilishi mumkin bo‘lgan sun’iy 
intellekt (XAI) talablariga oid yangi nizom ishlab chiqish.

2. Tijorat banklari uchun: integratsiyalashgan risk-menejment modelini bosqichma-bosqich, ya’ni 36 oy 
davomida joriy etish; optimal portfel tarkibiga, ya’ni mikroqarz ulushini 13,9 %dan 9,0 %gacha maqbullashtirish 
va iste’mol krediti ulushini 20,3 %dan 25,0 %gacha oshirish orqali o‘tish; kredit skoring modellarini XGBoost 
va SHAP uslubidagi tushuntirish tizimi kombinatsiyasi asosida yangilash hamda AUC-ROC ko‘rsatkichini 0,88–
0,92 darajasiga yetkazish; real vaqt rejimida ishlovchi EWS tizimini joriy etish va monitoring chastotasini 35 
kundan 6 kungacha qisqartirish.

3. Individual banklar strategiyasi uchun: Trastbank XAB kabi yetakchi xususiy banklarda raqamli 
transformatsiyani jadal joriy etish, «buy now, pay later», raqamli ipoteka va yashil kreditlash kabi innovatsion 
mahsulotlarni rivojlantirish; Turonbank ATB kabi ekspansiv banklarda chakana portfel sifatiga ustuvor e’tibor 
qaratish va NPL ko‘rsatkichini 3,3 %dan 3,0 %gacha yaxshilash; onlayn kreditlar ulushini 65 %dan 90 %gacha 
oshirish; mikroqarz portfelini optimallashtirish.

4. Modelning kutilayotgan iqtisodiy natijalari: bank darajasida — riskka moslashtirilgan daromadlilikning 
1,54 punktga oshishi, Sharpe koeffitsientining 0,60 birlikka oshishi, VaR va CVaR ko‘rsatkichlarining 
maqbullashuvi; bank tizimi darajasida — tizimli barqarorlikning kuchayishi, chakana bank tizimining Bazel III va 
IFRS 9 xalqaro standartlariga to‘liq muvofiqlashishi; milliy iqtisodiyot darajasida — aholi turmush darajasining 
oshishi, mikro- va o‘rta biznes rivojlanishining jadallashuvi hamda iqtisodiyotning shoklarga chidamliligining 
kuchayishi.

